
 
 

 

  
 

KENYATAAN MEDIA 
KEMENTERIAN PERALIHAN TENAGA DAN TRANSFORMASI AIR 

(PETRA) 
  

PETRA PERKUKUH TADBIR URUS PROJEK TEBATAN 
BANJIR DAN PEMULIHARAAN PESISIR PANTAI 

  
PUTRAJAYA, 6 OKTOBER 2026 – Kementerian Peralihan Tenaga dan 

Transformasi Air (PETRA) bersama Jabatan Pengairan dan Saliran (JPS) 

Malaysia mengambil serius syor Laporan Ketua Audit Negara (LKAN) Bil. 

2/2026 berkaitan Projek Pembangunan Lembangan Sungai Bersepadu 

(PLSB) Sungai Golok, Kelantan dan Program Pemuliharaan Pesisir 

Pantai, serta komited untuk mengambil tindakan sewajarnya terhadap 

perkara yang dibangkitkan.  

 

PETRA dan JPS menerima dapatan LKAN sebagai mekanisme semakan 

penting dalam memastikan projek Kerajaan dilaksana secara berkesan 

dan telus serta mengenal pasti ruang penambahbaikan menangani isu 

yang dibangkitkan untuk memperkukuh keberkesanan pengurusan dan 

penyampaian perkhidmatan awam. 

  

PROJEK PEMBANGUNAN LEMBANGAN SUNGAI BERSEPADU 
(PLSB) SUNGAI GOLOK, KELANTAN 
  
Bagi PLSB Sungai Golok, urusan pengambilan 987 lot tanah terlibat telah 

diselesaikan sepenuhnya, sekali gus membolehkan penyerahan tapak 

dimuktamadkan dan baki kerja-kerja fizikal diteruskan dengan lebih 

lancar. 

PETRA mengambil maklum dapatan Audit berhubung peningkatan nilai 

kontrak projek daripada RM198.02 juta kepada RM601.20 juta. 

Peningkatan ini antara lain melibatkan penyesuaian skop berdasarkan 
keperluan teknikal dan keadaan semasa sepanjang pelaksanaan projek, 

termasuk penaiktarafan Jalan KESBAN mengikut piawaian Jalan 

Persekutuan, struktur alur limpah, pembinaan jambatan serta 

penyelarasan reka bentuk rumah pam. 

  

Penyesuaian skop dan reka bentuk dilaksanakan bagi memastikan 
infrastruktur memenuhi keperluan fungsi, keselamatan dan 
ketahanan jangka panjang, termasuk mengambil kira risiko cuaca 

ekstrem dan perubahan iklim. Pelaksanaan projek turut dipengaruhi oleh 

kekangan teknikal di tapak, termasuk pengalihan utiliti, pengambilan 

tanah dan penyelarasan lukisan pembinaan. Pendekatan ini penting bagi 

memastikan penduduk, harta benda dan infrastruktur awam di 
kawasan yang terdedah kepada risiko banjir terus dilindungi. 
  

Dua struktur alur limpah yang dibina sebagai langkah mitigasi bagi 

mengurus aliran air dan mengurangkan risiko limpahan kini dicadangkan 

untuk dikekalkan serta dioptimumkan sebagai sebahagian daripada 
sistem tebatan banjir secara kekal bagi menyokong pengurusan aliran 

air dan meningkatkan keupayaan sistem tebatan banjir pada masa 

hadapan. 
  

JPS juga telah mengambil tindakan susulan dalam aspek pengurusan 

perunding, termasuk mengemukakan aduan rasmi kepada Lembaga 
Jurutera Malaysia (BEM) serta memperkemas pengurusan 



 
 

 

perkhidmatan perunding dan terma kontrak bagi meningkatkan kejelasan 

tanggungjawab dan akauntabiliti. 

PROGRAM PEMULIHARAAN PESISIR PANTAI 
  
Bagi Projek Pengawalan Hakisan Pantai di Kuala Nerus, Terengganu, 

proses kelulusan Penilaian Impak Alam Sekitar (EIA) telah diselesaikan 

sepenuhnya dan kapasiti kerja beach nourishment telah ditingkatkan bagi 

mempercepat pelaksanaan kerja perlindungan pesisir. 

  

Bagi projek di Pasir Hitam, Langkawi, Kedah dan Pantai Marang, 

Terengganu, penyediaan Perakuan Akaun dan Bayaran Muktamad 

sedang dipercepatkan supaya pengiraan serta kutipan Liquidated and 

Ascertained Damages (LAD) dapat dimuktamadkan mengikut terma 
kontrak dan tatacara kewangan Kerajaan. 

  

MEMPERKUKUH TADBIR URUS DAN PENGURUSAN PROJEK 
  
Sebagai langkah penambahbaikan menyeluruh, JPS telah 

menguatkuasakan Surat Pekeliling JPS Bil. 6/2026 Prosedur Operasi 
Standard Pengurusan Pembinaan Projek (Konvensional) mulai 14 

Ogos 2026 bagi memperkukuh kesiapsiagaan tapak, pengurusan tanah 

dan utiliti, reka bentuk teknikal, pemantauan kemajuan serta pengurusan 

kontrak. 

  

PETRA dan JPS akan terus memastikan setiap syor Audit diambil 

tindakan dan penambahbaikan keseluruhan pengurusan projek dan 

peruntukan awam diurus secara berhemah dengan penekanan kepada 

kualiti pelaksanaan serta manfaat kepada rakyat. 

  



 
 

 

 

PETRA kekal komited untuk memperkukuh tadbir urus projek tebatan 

banjir dan pemuliharaan pesisir pantai dilaksanakan secara lebih 

berkesan demi meningkatkan tahap perlindungan dan kesejahteraan 

rakyat, khususnya dalam menghadapi risiko banjir dan hakisan pantai. 

